
Հայաստանի միասնական թագավորությունը վերացնելու Բյուզանդական 

կայսրության անհեռատես ու կորստաբեր քաղաքականության հետևանքով, 

պաշտպանական կարողությունից զրկված Հայաստանը 11-րդ դարի երկրորդ կեսերից 

նախ պարբերաբար ենթարկվել է սելջուկ-թուրքերի հարձակումներին, ապա նվաճվել 

Ալփ-Ասլանի կողմից ու բավական երկարատև մի ժամանակաշրջան, շուրջ 150 տարի, 

գտնվել սելջուկ-թուրքական տիրապետության տակ: 

Հայաստանի ճակատագրից խուսափել է Վրաստանը, որ նաև մասամբ Հայաստանի 

դժվարամատչելի լեռնաշխարհը վահան ունենալու հաշվին անհամեմատ ավելի քիչ է 

ասպատակության ենթարկվել: Այստեղ 11-րդ դարի վերջին և հատկապես 12-րդ դարի 

առաջին քառորդում, Բագրատունի Դավիթ Դ Շինարար թագավորի գահակալության 

տարիներին, ներքին հնարավորությունների կուտակման ճանապարհով շարժում է 

ծավալվել երկրի միասնականացման, կենտրոնաձիգ պետականության հաստատման 

համար: Դավիթ թագավորի հաջորդների, մասնավորապես Գեորգի Գ-ի /1156-1184/ և նրա 

դուստր Թամարի /1184-1213/ գահակալության շրջանում Վրաստանը հասել է զարգացման 

և հզորության [1, էջ 57-66]:    

Վրաստանի հզորացման այդ շրջանում երկրի տարածքում ապրող և  Հայաստանի 

տարածքից Վրաստան անցած ու անցնող հայերի թիվն ավելացել է, ավելացել է նաև 

հայերի զորական ուժը: Հայ իշխանավորներն ունեին սեփական հեծյալ ու հետիոտն 

զինուժ և իրենց զինուժով սկսել են ծառայել Վրաստանի տիրակալներին: 12-րդ դարի 

երկրորդ կեսին հայկական զինուժի միավորում է տեղի ունեցել, ստեղծվել է հայկական 

բանակ, որի ղեկավարներից առանձնացել է Սարգիս Մեծ Զաքարյանը: Նա ճկուն 

քաղաքականության շնորհիվ իր ձեռքում է կենտրոնացրել հայկական զինուժի ընդհանուր 

հրամանատարությունը: 1178 թ-ին Գեորգի Գ-ի դեմ ապստամբելու պատճառով 

թագավորը «հրամայեաց ջնջել զյիշատակ ազգին Օրբէլեանց … ի Վրաց աշխարհին» [2, էջ 

285], Օրբելյանների տոհմը սրի է քաշվել և զրկվել վրացական բանակի 

հրամանատարությունից ու Լոռիում ունեցած կալվածքներից: Հայկական զորաբանակի 

հրամանատար Սարգիս Մեծ Զաքարյանը կարգվել է հայ-վրացական բանակի ընդհանուր 

հրամանատար: 1185 թ-ին Թամար թագուհին նրան է հանձնել հայ-վրացական բանակի 

ընդհանուր հրամանատարին տրվող կալվածքը՝ Լոռի-Տաշիրը` երկրամասին շնորհելով 

«սամթավրո» /ինքնուրույնացած/ կարգավիճակ, ընդունելով երկրամասի անկախությունը 

միջազգային-իրավական ձևաչափով: Հարցը մանրամասն քննարկել է իրավագիտության 

դոկտոր Խոսրով Թորոսյանը [3, 283-287]: Սարգիս Մեծի փոխարեն Հայկական բանակի 

հրամանատար-ամիրսպասալար է դարձել նրա ավագ որդին՝ Զաքարե Բ-ն: 1187 թ-ին 

մահացած Սարգիս Մեծ Զաքարյանի փոխարեն 1191 թ-ին հայ-վրացական զորքերի 

ընդհանուր հրամանատարությունն ստացել է Զաքարե Բ-ն: Զաքարե Բ-ի և Իվանե Ա-ի 

մասին պատմիչ Կիրակոս Գանձակեցին գրել է, որ  «քաջ մարդիկ էին ու հզոր էին 

իշխանությամբ և արժանացել էին պատիվների վրաց թագուհու կողմից» [4, էջ 162]:  

Հենց նրանք էլ դարձել են այդ ժամանակի հայկական իրականության 

ամենանշանավոր դեմքերը: Զաքարե Բ-ն ոչ միայն հայ-վրացական զորքերի 

ամիրսպասալարն էր, այլ նաև՝ արքունի առաջին վեզիրը` մանդատուրթ-ուխուցես, իսկ 

Իվանե Ա-ն`արքունի վեզիրը՝ մսախուրթ-ուխուցեսը, 1213 թ-ից հետո արքունի աթաբեկ 

/թագավորահայր/: 

1185-1187 թթ-ին հայ-վրացական զորքերի գլխավոր հրամանատար Սարգիս Մեծը, 

ապա 1187-1191 թթ-ին նրա որդիները, հայ-վրացական զորքերի գլուխ անցած մասնակցել 

են տարբեր արշավանքների հօգուտ վրացական թագավորության, 1185 թ-ից հետո նաև 

հօգուտ սեփական տարածքների ընդարձակման: 

1191-1200 թվականներին, երկու տասնամյակի ընթացքում, Զաքարե Բ-ն և Իվանե Ա-

ն «բազում մարտս քաջութեան ցուցին, քանզի զբազում աշխարհս հայոց, զոր ունէին 

պարսիկք և տաճկունք, առին ի նոցանէ յինքեանս՝ զգաւառս, որ շուրջ զծովովն 

Գեղարքունւոյ, և զՏաշիր, և զԱյրարատ, զԲջնի քաղաք և զԴուին, և զԱնբերդ, և զԱնի 

քաղաք և զԿարս, և զՎայոյ ձոր, և զաշխարհն Սիւնեաց և որ շուրջ զնովաւ են բերդք, 

քաղաքք, և գաւառք. հարկատուս արարի և զսուլտանն Կարնոյ քաղաքին. աւերեցին 

զբազում գաւառս Պարսից և զԱտրպատականու, ընդարձակեցին զսահմանս իւրեանց 

յամենայն կողմանց» [4, էջ162-163]: Սելջուկ-թուրքերից ազատագրվել են Անի-Շիրակի, 

Կարսի, Ձորագետի, Սյունյաց թագավորություններին պատկանած հողային տիրույթները, 

Դվին քաղաքն իր շրջակա գավառներով: 

Օգտվելով 1185 թ-ին ստացած ինքնուրույնության իրավունքից, ազատագրված 

հողերում Զաքարյանները հիմնել են պետություն: Նրանք դարձել են Հայաստանի 

ինքնիշխան տիրակալներ և իրենց հայտարարել Բագրատունի թագավորների 

իրավահաջորդներ: Ժամանակակիցները Զաքարյանների պետությունը կոչել են 

«պետություն», «աշխարհակալ պետություն», «պետական իշխանություն», 

«աշխարհակալություն», իսկ իրենց՝ Զաքարյաններին՝ «թագավոր», «շահնշահ», «կեսար» 

[5], բոլոր այն տիտղոսներով, որ կրել են Բագրատունիները: Հայտարարելով իրենց 

Բագրատունի թագավորական ընտանիքի ժառանգ, իրավահաջորդ և հինավուրց 

պետականության վերականգնող՝ Զաքարյանները իրավաբանորեն կրկնակի 

թագադրվելու խնդիր չեն իրականացրել՝ բավարարվելով նրանով, որ տիրել են 

«…սէփական ժառանգութեանն նախնեաց մերոց» [6]: Սրանով պիտի բացատրվի 

Զաքարյանների չթագադրվելը, որ մինչ այսօր նրանց ստեղծած պետությունը դրել է 

կասկածի տակ կամ այն համարվել է վրացական իշխանության վասալ, առավելս՝ 

բացարձակ անհասկանալի եզրույթով՝ իշխանապետություն: 

19-րդ դարի վերջերից սկսած մինչև 1990 թ-ը, նաև Հայաստանի Հանրապետության 

ստեղծումից հետո անցած 25 տարվա ընթացքում ևս, Հայոց պետականությունների 

ուսումնասիրման ծիրում, Զաքարյանների կողմից վերականգնված հայոց անկախ 

պետականության լուսաբանումը իրավկան բավարար գնահատական չի ստացել: Այն 

հիմնականում դիտվել է 1170-1177 թ-ի կտրվածքով: 12-րդ դարի առաջին կեսին 

Հայաստանի Հյուսիսային տարածքները  գրաված վրաց թագավորները իրենց համարել են 

հայոց Բագրատունի թագավորների ժառանգորդ, սեփականել բագրատունյաց «շահնշահ» 

տիտղոսը, իսկ 1170-1177 թթ-ին իրենց հռչակել «Հայոց արքա» [7, էջ 124]: Մինչ 1185 թ-ը 

Վրաստանին անցած Հայաստանի տարածքների հայ իշխանավորներն ու զորականները 

ծառայել են վրացական արքունիքին, մասնակցել պատերազմական գործողությունների, 

որոնք հիմնականում մղվել են հարավից և արևելքից Վրաստանին սահմանակից 

հայկական պատմական տարածքներում, բայց անմասն են մնացել պետական 

ինքնուրույնությունից: Հայ զորականները ազատագրել են պատմական հայրենիքի հողերը, 

բայց դրանք անցել են վրացական գերիշխանության տակ: 

Բացարձակ այլ իրավիճակ է ստեղծվել 1185 թ-ից հետո: Սկսվել է անկախ 

պետության ամբողջական վերականգման փուլը, որն ավարտվել է 1190-ական 

թվականների կեսերին, իսկ վերջնականապես՝ 1200-ական  թվականների սկզբին, երբ 

Հայաստանի պետականության վերականգնման գործընթացը երկրի վարչական ռեֆորմով 

հասել է ավարտին:  

Այս իրողությունն անտեսելով վրաց հեղինակները, 1185-1236-ական թվականների 

Զաքարյան անկախ Հայաստանը դիտել են Վրացական թագավորության մաս, իսկ հայ 

հեղինակները՝ գիտականորեն հակառակն ապացուցելու փոխարեն Զաքարյան 

Հայաստանը կոչել են Վրաստանից կախյալ վասալական-ավատական-ֆեոդալական 

իշխանապետություն: 

Այս հարցին մենք անդրադառնում ենք Վաչուտյան տոհմի [8] պատմության ծիրում՝ 

համարելով մեր քննարկման հետ առընչակից: Խնդրին առավել հանգամանալից 

կանդրադառնանք առաջիկայում:  

Քանի որ Խ.Թորոսյանն ամբողջովին քննարկել է վրացական աղբյուրների 

անդրադարձները Զաքարյան տոհմին, մենք բերում ենք Զաքարյան Հայաստանում 

պետականություն խորհրդանշող, նախորդ ուսումնասիրողների կողմից մասնակիորեն 

օգտագործված /մեր կողմից ավելացված/ հիմնավոր օրինակներ: 

Անի մայրաքաղաքի Զաքարեի եկեղեցու ավագ խորանի ձախ ավանդատան 

վերնամասում փորագրվել է Զաքարե Բ-ի և Իվանե Ա-ի մոր՝ Սահակդուխտի անթվակիր 

արձանագրությունը. «Ս/ուր/բ եւ մեղսաքաւիչ պատարագն, որ սմա կատարի, 

Սահակդխտո է՝ ծնաւղի Զաքարէա եւ Իւանէի, թագաւորաց Հա/յ/ոց» [9, էջ 57]: 2001 թ-ին 

Իջևանի տարածաշրջանի Ջուխտակ վանքի առաջնորդ Հայրապետը վիմագրել է. «Ի 

տէրութեան Իւանէի» [10, էջ 10]: 1206 թ-ին նույն տարածաշրջանի Հաղարծնի եկեղեցու 

գավթի մուտքին փորագրվել է. «Ի յաշխարհակալ տէրութեան Զաքարէի եւ Իւանէի» [10, էջ 

24]: Կիլիկիայի Լևոն Բ թագավորը Զաքարե Բ-ի իրեն ուղղված դավանաբանական 

խնդիրների հետ կապված նամակի պատասխանում գրել է. «Մեծ սպարապետ և շահնշահ 

արևելեան կողմանցն Զաքարիայ» [4, էջ 168]: 1209 թ-ին Խլաթի ուղղությամբ կատարված 

արշավանքի անհաջողության պատճառ է դարձել Իվանե Ա-ի անզգուշ շարժի արդյունքում 

գերվելը: Զաքարե Ա-ի ձեռնարկած քայլերի արդյունքում Իվանե Ա-ն ազատվել է: 

Ազատումը ձևակերպվել է հատուկ պայմանագրով: Պայմանագրի առթիվ արաբ պատմիչ 

Աբուլ Ֆեդան գրել է. «Նրանց թագավոր Իվանեն… ազատություն ձեռք բերեց խոստանալով 

վերադարձնել բազմաթիվ ամրոցներ և 5000 մահմեդական գերի, վճարել 10000 ոսկեդրամ, 

զինադադար անել 30 տարի և իր Թամթա դուստրը կնության տալ Ավադին» [11, էջ 273/4]: 

1209 թ-ին Բջնիի եկեղեցու հարավային մուտքի բարավորին փորագրվել է. 

«Յաշխարհակալութեան քաջաց եւ յաղթողաց մեծ շահանշահաց Զաքարէի եւ Իւանէի» [12, 

էջ 272]:  1210 թ-ին Անի մայրաքաղաքի մոտ գտնվեղ Բագնայրի եկեղեցու պատին 

արձանագրվել է. «ի պետական իշխանութեան շահնշահ Զաքարիա» [13, էջ 117]: 1211 թ-ին 

Գեղարքունիքի մարզի Գավառի տարածաշրջանի Նորադուզ գյուղի մեծ գերեզմանատան 

առաջին մատուռի խաչքարի պատվանդանին փորագրվել է. «Ի ժամանակս բարեպաշտ 

իշխանաց մերոց Զաքարէի եւ Իւանէի… եւ հրամանաւ մեծին Իւանէի եղէ առաջնորդ 

մեծահռչակ գեաւղիս Նորատուաց» [14, էջ 25]:  1213 թվականին կամ դրանից մի փոքր ուշ 

Անբերդի եկեղեցու պատին արձանագրվել է. «Ի ժամանակին տէրութեան Իւանէի եւ 

Շահինշահի…» [15]: Գեղարդի վանքի 1214 թ-ի արձանագրության մեջ ասված է, որ 

եկեղեցին կառուցվել է «Ի ժամանակս թագաւորազնոյն Զաքարիայի եւ Իւանէի՝ նորին 

հարազատի եւ որդւոց նոցին Շահնշահի եւ Աւագին» [16, էջ 27]: Գեղարդի չթվագրված 

երկրորդ արձանագրության մեջ Իվանե Ա աթաբեկն անվանվել է «թագաւորազն եւ 

աշխարհակալ» [16, էջ 27]:  Անի մայրաքաղաքում իր կառուցած եկեղեցու արտաքին 

հարավային պատին Տիգրան Հոնենցը վիմագրել է. «հզաւր եւ տիեզերակալ, 

ամիրսպասալար և մանդատուրթախուցէս Զաքարիայ եւ որդին նորա Շահնշահ… շինեցի 

զվանքս սուրբ Գրիգորոյ» [9, էջ 63]: Շահնշահ Ա-ն Խծկոնքի 1216 թ-ի արձանագրության մեջ 

ներկայացվել է. «… ա/ստվա/ծասէր բարեպաշտ թագաւոր» [17, էջ 11]:  1221 թ-ին 

Հովհաննավանքի Կաթողիկե եկեղեցում արձանագրվել է. «… եւ յիշխանութեան մեծին 

Շահնշահի» [18, էջ 94], նույն եկեղեցու արևմտյան դրսի պատին վիմագրվել է. «… 

յիշխանութենն Շահնշահի մանդատորդախուցէսի» [18, էջ 96]: 1221 թ-ին Խծկոնքի 

եկեղեցում արձանագրվել է. «… ի տէրութեան Շահնշահի» [13, էջ 128]: 1226 թ-ին 

Մեփորելը Նորադուզի գյուղամիջի խաչքարի թիկունքին արձանագրել է. «յիշխանութեան 

աթաբակին Իւանա եւ Ավագին, Շահնշահի» [14, էջ 22]: 1231 թ-ին Գավառի 

տարածաշրջանի Արծվաքար գյուղի շրջակայքում պահպանված եկեղեցու պատին Ինայը 

վիմագրել է. «Յիշանութեան Իւանէի եւ Ավագի» [14, էջ 109]: 1228 թ-ին Շիրակավանի 

եկեղեցու պատին փորագրվել է. «ես աթաբէկ Իւանէ եւ Խոշակս վրաց և հայոց թագո/ւ/հի», 

նույն եկեղեցու պատին 1231 թ-ին փորագրվել է. « ես աթաբակ Իւանէ եւ Խոշակս՝ 

վերայիշխող տանս վրաց եւ հա/յ/ոց եւ նովին թագո/ւ/հի» [13, էջ 10]: 1232 թվականին 

Հոռոմոսում արտագրված ավետարանի գրիչ Իգնատիոսի հիշատակարանում գրվել է. 

«…կեսառոսաց /կեսարների-Տ.Պ/ Հայոց եւ Վրաց եւ ամենայն Ափխազաց, բարեպաշտիցն 

եւ Աստուծով զաւրացելոցն մեծին Զաքրիայի եւ Իվանեի», նույն տեղում Զաքարե Բ-ի 

որդու՝ Շահնշահ Ա-ի վերաբերյալ գրվել է. «յաջորդեալ զաթոռ թագաւորութեան հաւրն 

իւրոյ» [19, էջ 178]:  1232 թ-ին Գոշավանքում արտագրված Ավետարանի 

հիշատակարանում Ստեփանոս գրիչը գրել է. «ի տէրութիւն երից հարազատացն՝ 

բարեպաշտ իշխանացն Ջալալին, Զաքարիային, Իւանէի» [19, էջ 182]:  

1243 թ-ին Բագնայրի Ավետարանի գրիչ Իգնատիոսը խոսելով Զաքարե Բ-ի և Իվանե 

Ա-ի մասին գրել է. «Իշխանն պատրոն Խաւռաս որդի ամիր Սարգսին, որ էր եղբայր մաւր 

կեսառոսաց հայոց և վրաց և Ափխազաց բարեպաշտին և աստուծով զաւրացելոյն մեծին 
Զաքարէի և Իւանէի…հաւատարիմ ծառայութեանն իւրոյ ընկալեալ զհատուցումս մեծաւ 

պատուով պատուեցաւ ըստ վրացն բարբառոյ մսախուրթախուցէս, որ ըստ մերումս 

թարգմանի գլուխ իշխեցող և հրամանատար ամենայն իշխեցողաց և գլխաւորաց տան 
թագաւերութեան տեառն իւրոյ» [19, էջ 178-179]: Անգամ Զաքարե Բ-ի մահից երեսուն 

տարի հետո գրված հիշատակարանում Զաքարյան եղբայրները համարվել են «հայոց և 
վրաց և Ափխազաց» կեսար, իսկ նրանց իշխանության կարգավիճակը թագավորություն: 

 Զաքարե Բ-ն իրեն ու նաև ուրիշները նրան անվանել են «շահնշահ»: Պետրոս 

Ականատես վարդապետը 1196 թ-ին Կոշ գյուղի ճանապարհին կանգնեցնելով գեղահրաշ 

խաչքար՝ վիմագրել է. «զսա յարեւշատութիւն շահնշահի եւ ի պարծանս մեր» [20, էջ 200-

201]: 1204 թ-ին Կիլիկիայի Հռոմկլա վանքում Իգնատիոս գրչի հիշատակարանում կան 

հետևյալ տողերը. «…իշխանք երկու հայասեռք՝ եղբարք միմեանց. երիցագունին անուն՝ 

Զաքարե շահենշահ» [19, էջ 39]: Անի քաղաքի Սարգսի բուրգի, Զաքարիայի բուրգի, 

Ջունգիկի դարպասի վրա 1208 թվակիր արձանագրությունների մեջ կա «շահնշահ 

Զաքարիա» արտահայտությունը: Նույն արտահայտությունը առկա է Անիի Սիթի 

Պահլավունու եկեղեցու 1210, Առաքելոց եկեղեցու 1216, Զաքարեի եկեղեցու անթվակիր 

արձանագրություններում [9, էջ 14, 55, 58]: Հաղբատի մեծ գավթի մուտքին Զաքարե Բ-ն 

վիմագրել է. «ես՝ մանտատորթաւխուցէս, ամիրսպասալար, շահնշահ Զաքարիա» [21, էջ 

168]: 1211 թ-ին Հաղբատի եռախորան խաչքարի թիկունքին արձանագրվել է. «տուինք 

վասն Զաքարիաի շահնշահ եւ Իւանէի արևշատութեան…» [21, էջ 231]: 1211 թ-ին 

Արջուառիճի վանքում Յովհաննես գրչի հիշատակարանում գրված է. «գրեցաւ … ի 

սպարապետութեանն Զաքարիայի շահնշահի» [19, էջ 71]: Անիի մեծահարուստ Տիգրան 

Հոնենցը Խծկոնքի վանքի որմին արձանագրել է. «…ես՝ Տիգրան, հաւատարիմ ծառայ … 

մանդատորթախուցես, ամիրսպասալար շահնշահ Զաքարիայի՝ տեառն իմո» [13, էջ 129]: 

1217 թ-ին Այրիվանքում արտագրված Ավետարանի գրիչ Աբելը գրել է. «Եւ յանցելում եռից 

ամաց թագաւորազնն՝ մեծն և աջողակն և ըմբշամարտիկն քաջ Զաքարայ, որդին Սարգսի 

սպարապետին» [19, էջ 105]: Կեչառիսի մոտակայքում գտնվող Թեժառույքի եկեղեցու 

վրացերեն արձանագրության մեջ գրված է. «Իվանե Երկայնաբազուկս … շահնշահ 

Զաքարիա մեծափառ ամիրսպասալարի եղբայրը»  [22, էջ 119]:  

Այս օրինակները, որոնց մի մասը ավելի վաղ դրվել են շրջանառության մեջ, ուղղակի 

ապացույց են, որ եղել է իրավական պետություն, պետության գլուխ և մինչև 1236 թ-ը, 

մինչև անկախության կորուստը, թագավորական գահին իրար հաջորդել են 1187-1213 

թվականներին Զաքարե Բ, 1213-1234 թվականներին՝ Իվանե Ա [23], 1234-1236 

թվականներին՝ Շահնշահ Ա Զաքարյանները:  

Արձանագրենք, որ Զաքարյանների վասալ լինելու, Հայաստանը Վրաստանի մաս 

կազմելու մասին դատողները պարտավոր են տիրապետել պետականության 

բնորոշումների դասական որոշ գիտելիքների: Այլ երկրի մաս է հանդիսանում միայն այն 

տարածքը, որը վարչական արտաքին սահմաններ, ներքին հստակ բաժանում, սեփական 

իշխանական աստիճանակարգ, հորիզոնական և ուղղահայաց ենթակառուցվածքներ չունի 

և հարկատու է այլ պետության:  

Իրականում Զաքարյան Հայաստանն ուներ  

ա/ գերիշխանություն /суверенитет/ [24, էջ 884] իր տարածքի նկատմամբ, 

բ/ պետական խորհուրդ՝ կառավարման բարձրագույն մարմին և արքունիք [25, էջ 66-

69], 

գ/ ստույգ արտաքին սահման Վրաստանի հետ, որ անցնում էր Գագ-Ձորակերտ-

Ջավախք-Արդահան-Փանասկերտ գծով [3, էջ 325-326],  

դ/ ներքին վարչական հստակ բաժանում,  

ե/ իր տարածքում միատար բնակչություն, 

զ/ երկրում առկա հորիզոնական /գյուղ, քաղաք, գավառ, կողմնակալություն-

փոխարքայություն, պետություն/ կառավարման համակարգ, 

է/ ուղղահայաց /գյուղապետ, քաղաքապետ, կողմնակալ-փոխարքա իշխանաց 

իշխան, իշխանական հրամանակատար, զորահրամանատար-սպարապետ, ինքնակալ 

թագավոր/ աստիճանակարգ, 



80 
 

ը/ Զաքարյան Հայաստանը հարկատու չէր երկրորդ երկրի [26], 1185 թ-ից այս կողմ, 

անգամ արշավանքներից վերադառնալուց հետո ամբողջ ավարը տարվել է Լոռի, ավելի 

ուշ՝ Անի և Վրաստանին մասհանում չի կատարվել, իսկ Թամար թագուհուն այցելելիս 

Զաքարյան եղբայրները նրան միայն նվերներ են տարել, մինչդեռ տիրոջը, սյուզերենին 

օրենքով էր ավարամաս հասնում [3, էջ 320-321]: 

թ/ 1185 թ-ից առաջ ձեռք բերած ռազմական ավարի մեկ հինգերորդը Զաքարյանները 

հատկացրել են Վրաստանի թագավորական գանձարանին՝ ամենայն 

հավանականությամբ պատերազմներին վրացական զորամիավորման մասնակցության 

համար [27, էջ 152],  

ժ/ Հայաստանը ինքնուրույն հորիզոնական դիվանագիտական ճանաչում էր ստացել 

առաջին հերթին Վրաստանի արքունիքի կողմից 1185 թ-ի անկախացման «սամթավրով», 

1190-ական թվականներին Հայաստան-Վրաստան դաշնակցային պետության 

ստեղծումով, Կիլիկիայի Հայկական թագավոր Լևոն Բ թագավորի Զաքարե Բ-ին ուղղված 

նամակով [4, էջ 168], Խլաթի էմիր Ավադ Նեմջեդինի հետ կնքած պայմանագրով [11, էջ 

273/4], 1223 թ-ին Հռոմի պապ Հոնորիոս Գ-ի Երուսաղմն ազատագրելու կոչին ի 

պատասխան նրան ուղղված Իվանե Ա-ի նամակով, որտեղ Իվանե Ա-ն նշել է, որ 

պատրաստել է 40 հազարանքց զորք, բայց մոնղոլական հարձակման պատճառով չի 

կարողացել իրագործել խաչակրաց արշավանքին մասնակցությունը [26, էջ 21-22] և Հռոմի 

պապի Իվանե Ա-ին 1224 թ-ի մայիսի 12-ի  գրած պատասխանով [3, էջ 302]: 

Վերը թվարկված հանգամանքները հաստատում են, որ Զաքարյան Հայաստանը 

շրջակա երկրների համար ուներ իր տարածքի նկատմամբ գերիշխանություն, որի 

արդյունքում ուներ թե փաստացի, թե իրավական անկախություն ու ճանաչում: 

Զաքարյան Հայաստանի՝ Վրաստանի «մաս» կամ «վասալ» լինելու հետ կապված 

թյուր խնդրի մասին: Զաքարյանները վերականգնելով Հայոց պետականությունը, 

ստանալով երկիրը կառավարելու հնարավորություն՝ պարտավոր էին մտածել 

պետության անվտանգության մասին: Իհարկե, Զաքարյան Հայաստանը կկարողանար 

իրեն պաշտպանել, բայց միայնակ ավարառու մուսուլմանական շրջակայքի մեջ երկար 

գոյատևել չէր կարող: Անհրաժեշտ էր թիկունքում նվազագույնը չեզոք, առավելագույնը 

դաշնակից Վրաստան ունենալ: Վերոհիշյալից ելնելով Զաքարե Բ-ն, որ տոհմի ավագն ու 

Զաքարյան Հայաստանի առաջին թագավորն էր /Իվանե Ա-ն թագաժառանգի 

կարգավիճակում էր/, Վրաստանի արքայատան հետ համատեղ ձևավորել է երկու 

պետությունների քաղաքական դաշնակցություն /ասոցիացված միություն/ և պահել է 

Հայաստանի բացարձակ անկախությունը: Եվ զարմանալի չէ, որ այս դաշնակցության 

արդյունքում ավելի հզոր կողմ հանդիսացող Զաքարյան տոհմի ձեռքում է կենտրոնացել 

Հայաստան-Վրաստան միացյալ պետության արքունական 5 կարևորագույն 

պաշտոններից 4-ը: Պատմաբան Ա.Շահնազարյանն այդ առիթով գրել է, որ Զաքարյաններն 

ստացան «… պետության կառավարման գրեթե բոլոր լծակները» [27, էջ 78]:  

Զաքարյան Հայաստանի Վրաստանի «մաս» կամ «վասալ» լինելու մասին բոլոր 

խոսակցությունները ցանկալին իրականություն ներկայացնելու վրացական 

գիտնականների երազանքի ծիրից են: 

Ցավոք, հայ պատմաբանները ևս «հեռուն» չեն տեսել: Ահա մի քանիսի օրինակներ:  

Զաքարյան Հայաստանի ու Վրաստանի «դաշնակցության» մասին գրել է 

պատմաբան-գրող Լեոն: Բայց նա այդ դաշնակցությունը տեսել էոչ թե Վրաստանի և 

Զաքարյան Հայաստանի միջև, այլ Զաքարյանների ու հայ իշխանավորների, առավել ևս 

Լոռու տերերի և Արցախի իշխանավորների միջև [28]: Նրա կողմից օգտագործված 

«դաշնակցության» եզրույթին Լևոն Մելիքսեթ-Բեկն այսպես է արձագանքել. «Լեոն /Առաքել 

Բաբախանյան/ իրավացիորեն է նշում, «կազմակերպել մի ուժեղ դաշնակցություն 

/ֆեդերացիա/, որ խիտ ցանցով ծածկում է արևելյան Գուգարքը, Արցախը, Գեղարքունիքը, 

մինչև Արագածի և Արայի լեռները» [1, էջ 65]: Պատմաբան Բագրատ Ուլուբաբյանը 

«դաշնակցության» եզրույթի մասին գրել է. «…իրավական ինչ հարաբերություններ կային 

Զաքարյան Հայաստանի ու Վրաց թագավորության միջև: Աղբյուրների ընձեռած 

հնարավորություններից դատելով՝ պետք է եզրակացնել, որ նախամոնղոլական շրջանում 

Հայաստանը, գտնվելով Վրաց թագավորության կազմում /ընդգծումը մերն է/, ուներ 

որոշակի ինքնուրույնություն: Հայ իշխանապետների բարձր դիրքերը վրաց-հայկական 

դաշնակցության մեջ ապացույց են, թե հայոց «կախումը չպետքե շատ զորեղ լիներ [17, էջ 

14]» [29, էջ 133]: Զաքարյան Հայաստանի գերիշխանության մասին մի փոքր տարբերվող 

կարծիք է հայտնել պատմաբան Լևոն Բաբայանը. «Զաքարյան ֆեոդալական 

իշխանությունն ունեցել է իր արքունիքը, որ մեր աղբյուրներում հիշվում է «տուն», «դիվան» 

բառերով և պետական-վարչական պաշտոնեության ցանց» [25, էջ 66-67]: 

Հայ պատմագրության մեջ խնդրին առավել ճիշտ գնահատական է տվել իրավագետ 

Խոսրով Թորոսյանը: Նա 1185 թ-ին Լոռի-Տաշիրը Սարգիս Մեծին շնորհելու փաստի 

առթիվ  գրել է. «… Զաքարյանների ու Լոռի-Տաշիրի պետաիրավական ստատուսը սկսած 

այն պահից, երբ Լոռի-Տաշիրը համարվում է սամթավրո, իսկ Սարգիս Մեծը՝ մթավար: 

Լոռի-Տաշիրը, որ մինչ այդ /1185 թ-ը –ՏՊ/ գտնվում էր վրացական պետության կազմի մեջ 

ու նրա վարչատարածքային միավորներից էր հավանաբար էրիսթավության ձևով, 

դառնում է առանձին քաղաքական միավոր վրաց պետության տարածքային կազմից 

դուրս, իսկ դրա կառավարիչը՝ ինքնուրույն տիրակալ» [3, էջ 286]: 

Հայ պատմաբան մասնագետների վերը մեջբերված կարծիքներից ժամանակի 

իրողությանը համապատասխանում է միայն Խոսրով Թորոսյանի խոսքը:  

Թեև հայ պատմաբանները բերել են հայկական աղբյուրների, իսկ Խ.Թորոսյանը նաև 

վրացական աղբյուրների հաղորդումները Զաքարյանների կողմից անկախ 

պետականություն ստեղծելու մասին, այնուամենայնիվ ոչ առաջինները, ոչ Խ.Թորոսյանը 

վերջնաեզրակացություն չեն կատարել հօգուտ անկախ պետականության և Զաքարյան 

Հայաստանը դիտարկել են Վրաստանի կազմում վասալական տարածք կամ 

առավելագույնը Վրաստանի կազմում իշխանապետություն: Մինչդեռ  1185-1200-ական 

թվականներին հիմնականում ավարտելով Հյուսիսային Հայաստանի հողերի 

ազատագրումը, Զաքարյանները զուգահեռ ձեռնամուխ են եղել Հայոց պետության 

վերականգնման և նոր քաղաքական ղեկավարության կայացման գործընթացին ու 

պետական աստիճանակարգի իրավական  ձևավորմանը: Զաքարյան Հայաստանը 1200 թ-

ից սկսած ընդհուպ մինչև 1236 թ-ը, մինչև մոնղոլական արշավանքներն ու երկրի 

նվաճումը, գործել է անկախ պետականության բացառիկ իրավասությամբ: 

Հայոց պատմություն ուսումնասիրող հայ պատմաբանների մոտ թյուր կարծիք է 

ձևավորվել աղբյուրներում Զաքարյանների ստեղծած երկրի մասին հիշատակված 

«պետություն», «աշխարհակալ պետություն», «պետական իշխանություն», 

«աշխարհակալություն», իսկ իրենց տրված անվանումների՝ «թագավոր», «շահնշահ», 

«կեսար» եզրույթների վերաբերյալ, նրանց համար այդ եզրույթային բառերը միայն բարի 

հայտարարություններ են դիտվել՝ ներքին օգտագործման համար: Մինչդեռ դրանք 

փաստական-իրավական-պաշտոնական իրողություն են և բացարձակ անկախ 

պետություն հատկանշող իրականությամբ: 

Զաքարյանները ստեղծել են բացարձակ անկախ պետություն, որի արդյունքում 

Հայաստանը սոցիալ-տնտեսական վերելք է ապրել, որն իր հերթին բերել է մշակութային 

ոսկեդարի:  

РЕЗЮМЕ 

НЕЗАВИСИМАЯ ГОСУДАРСТВЕННОСТЬ ЗАКАРЯНОВ 

Т.М.ПЕТРОСЯНЦ 
 

В начале 90-х годов XII века братья Закаряны – Закаре Б и Иване А  освободили от 

турок-сельджуков земельные владения, принадлежавшие армянским царствам Ани-Ширака, 

Карса, Дзорагета, Сюникского царства и город Двин с окрестными областями. Закаряны 

стали самодержавными правителями Северной Армении и провозгласили себя законными 

наследниками династии Багратуни. Современники княжество Закарянов называли «великая 

держава», «государство», «суверенное княжество», а самих Закарянов – «царь», «государь», 

«князь князей», «кесарь». В 1200-1236 годах Закаряны создали абсолютно независимое 

Армянское государство  в районах, освобожденных в 1185-1200-х . Это привело  к 

социально–экономическому росту в Армения , что в свою очередь, привелo  к культурно-

золотому веку. 

 
 

SUMMARY 
ZAKARYAN INDEPENDENT STATEHOOD 

T.М. PETROSYANTS 
 

At the end of 12th century, the beginning of 1190s  Zakaryan brothers  Zakare B and Ivane 

A liberated Armenian Ani- Shirak, Kars, Dzoraget land areas owned by Syunyats kings and the 

city Dwin with its surrounding provinces  from Seljuk Turks who joined the Armenian-Georgian 

army at that time. Zakaryans became  sovereign rulers of liberated northern Armenia and 

announced  themselves as the successors of Bagratuni kings.  Contemporaries called Zakaryans’ 

authority  ―power‖, ―stateհood‖, ―world state‖, ―state authority‖ and  they called   Zakaryans 

―king‖,  ―lord‖, ― shahnshah‖, ― prince‖ and ―caesar‖. In 1200 - 1236   the Zakaryans  set up an 

absolute independent Armenian state in the regions liberated in 1185-1200s. This led to a socio-

economic growth in Armenia , which, in its turn, led to a true cultural golden age. 

 

 

 

 

 

 

 

 

 

 

 

 

 

 

 

 

 

 

 


